
Z A P I S N I K 

sa XII. redovne sjednice Ekonomsko-socijalnog vijeća za teritoriju Federacije Bosne i 
Hercegovine, održane dana 03.02.2026.godine u 12:00 sati 

 

 

Sjednicom predsjedava dr. sc. Safudin Čengić, predsjednik Ekonomsko-
socijalnog vijeća za teritoriju Federacije Bosne i Hercegovine. 

Na početku sjednice, predsjednik je konstatovao da sjednici prisustvuje 20 članova 
Ekonomsko-socijalnog vijeća za teritoriju Federacije Bosne i Hercegovine i to: 

 

PREDSTAVNICI VLADE FEDERACIJE BIH:  

Nermin Nikšić, Toni Kraljević, Adnan Delić, Vojin Mijatović, Vedran Lakić, 
Nediljko Rimac i Kemal Hrnjić , članovi delegacije Vlade FBiH. 

 

PREDSTAVNICI UDRUŽENJA POSLODAVACA U FEDERACIJI BIH: 

Nihad Imširović, Mario Nenadić, Adnan Smailbegović, Snježana Köpruner i 
Vinko Mikulić, članovi delegacije Udruženja poslodavaca FBiH. 

 

PREDSTAVNICI SAVEZA SAMOSTALNIH SINDIKATA:  

Samir Kurtović, Zijad Latifović, Lejla Ćatić, Mevludin Bektić, Dubravko Pervan, 
Ilvana Smajlović i Mirza Hadžiabdić, članovi delegacije Sindikata. 

 

Sjednici nisu prisustvovali:  

Rasim Memagić i Venan Hadžiselimović, članovi delegacije Udruženja 
poslodavaca u FBiH. 

Pored prisutnih članova, sjednici Ekonomsko-socijalnog vijeća za teritoriju Federacije 
Bosne i Hercegovine (u daljem tekstu: ESV) prisustvovali su i članovi Stručne službe 
ESV-a. 

Nakon uvodnog izlaganja predsjednik ESV-a predložio je sljedeći Dnevni red: 

1. Razmatranje i usvajanje Izvoda iz Zapisnika sa XI. redovne sjednice  
Ekonomsko-socijalnog vijeća za teritoriju Federacije Bosne i Hercegovine; 

2. Razmatranje Prijedloga Uredbe o isplati pomoći radnicima od strane 
poslodavca; 

3. Izvještaj o radu ESV FBiH za period decembar 2024. - decembar 2025. 
godine; 

4. Program rada ESV FBiH za period 01.01. – 31.12.2026. godine; 

5. Informacija o realizaciji Zaključaka sa prethodnih sjednica ESV FBiH; 
6. Tekuća pitanja. 
 
Predsjednik ESV-a je pozdravio sve prisutne, zahvalio se na izdvojenom vremenu te 
konstatovao da je na sjednici prisutan skoro kompletan saziv ESV-a. 

Predsjednik ESV-a je također naveo da je zaprimio zahtjeve predstavnika konzorcija 
logistika BiH za prisustvo na sjednici, te predložio da se navedeno uvrsti kao dopuna 
posljednje tačke dnevnog reda (tekuća pitanja), uz omogućavanje prisustva dvojice 
predstavnika konzorcija u tom dijelu sjednice.  

Nermin Nikšić, član delegacije Vlade FBiH, pozdravio je sve prisutne te predložio da  
ESV da informaciju vezano za zahtjeve konzorcija kroz blokadu granica ali i naglasio 
da je zahtjev usvojen uz pretpostavku da su članice Udruženja poslodavaca, 
međutim naknadno je ustavnovljeno da isti to nisu. Istakao je da se zahtjevi 
uglavnom ne odnose na entitetski nivo nego na državni nivo i prema Evropskoj uniji, 
te da će se saslušati predstavnici konzorcija.  

Nakon kraće diskusije, prijedlog je stavljen na izjašnjavanje te je konstatovano da je 
isti prihvaćen.  

Predloženi Dnevni red jednoglasno je usvojen. 
 

Ad. 1 

Zapisnik sa XI. redovne sjednice ESV-a održane dana 18.12.2025. godine, uz poziv 
za sjednicu, prethodno je dostavljen svim članovima.  
 
Mevludin Bektić, član delegacije Sindikata, je imao primjedbu u pogledu tačke Ad. 2 
u dijelu koji se odnosi na izlaganje imenovanog, te je istakao da je isto potrebno 
dopuniti radi boljeg razumijevanja u smislu da izneseni prijedlog minimalne plate od 
1.100,00 KM treba da rezultira satnicu na prosječan fond sati od 174 sata mjesečno, 
gdje bi se satnica izvodila na način da bi se množila sa stvarnim fondom sati za 
određeni mjesec npr. za 160 sati iznos minimalne plate bio bi otprilike 1.060,00 KM, a 
za maksimalnih 184 sati maksimalno 1.163,00 KM. U tom pogledu, ukoliko bi iznos 
plate iznad 1.000,00 KM predstavljao problem poslodavcima, isti da se smatra 
neoporezivim dijelom plate. 
 
S obzirom da je nakon ponovnog preslušavanja snimka prethodne sjednice 
konstatovano da navedeno nije bilo obuhvaćeno izlaganjem imenovanog, predmetna 
dopuna se konstatuje u ovom Zapisniku, dok tekst Zapisnika sa XI. redovne sjednice 
ESV-a ostaje nepromijenjen. 
 
Imajući u vidu da nije bilo dodatnih izmjena, dopuna ili primjedbi na predloženi tekst 
Zapisnik sa XI. redovne sjednice ESV-a  FBiH jednoglasno je usvojen. 
 

Ad.2 

Toni Kraljević, član delegacije Vlade FBiH, je naveo da je tekst Prijedloga Uredbe 
identičan tekstu prethodne Uredbe uz mogućnost korekcije u dijelu koji se odnosi na 

visinu iznosa pomoći. Istakao je da se zadržava isti način primjene Uredbe bez 
diskriminacije, te da je potrebno usaglasiti konačan iznos pomoći i da je preliminarno 
planirano da iznosi 250,00 KM. 

Nihad Imširović, član delegacije Udruženja polodavaca u FBiH, istakao je važnost 
Uredbe za poboljšanje standarda radnika, posebno u kontekstu povećanja minimalne 
plate. Navedeno je da dio poslodavaca u prethodnom periodu nije koristio 
mogućnosti iz Uredbe zbog internih pravilnika i finansijskih ograničenja. Predložio je 
da se razmotri korekcija iznosa pomoći na 300,00 KM, kako bi se izbjeglo dodatno 
opterećenje poslodavaca i potencijalno smanjenje primanja radnika.  

Snježana Köpruner, član delegacije Udruženja poslodavaca u FBiH, obrazložila je 
da prerađivačke i izvozno orijentirane industrije posluju u otežanim uslovima, 
posebno zbog krize na inostranim tržištima, te naglasila potrebu zadržavanja višeg 
iznosa neoporezive pomoći radi očuvanja konkurentnosti i zadržavanja radne snage. 
Istakla je da se treba razmotriti iznos od 400,00 KM, kako bi se omogućilo 
poslodavcima da izbjegnu krize koje su već u toku, dok se ne donese Zakon o 
doprinosima. 

Samir Kurtović, član delegacije Sindikata, podržao je prijedlog Uredbe i pozvao je 
poslodavce da iskoriste priliku koju im ista pruža. Istakao je da je Sindikat, u smislu 
primjene prethodne Uredbe, očekivao veću primjenu iste u smislu povećanja plate 
radnicima. Istakao je da upravo zbog prethodne primjene postoji mogućnost da se 
Vlada FBiH opredijelila za korekciju iznosa u tekućoj godini. 

Mevludin Bektić, član delegacije Sindikata, uputio je pitanje resornom ministru da li 
postoje podaci koliko radnika je u prethodnoj godini bilo obuhvaćeno primjenom 
Uredbe odnosno koliko su poslodavci isplatili pomoći radnicima. 

Toni Kraljević, član delegacije Vlade FBIH, dao je retrospektivni pregled primjene 
Uredbe o isplati pomoći radnicima tokom prethodne godine. Naveo je da je u 
februaru obuhvaćeno 49.137 radnika, uz ukupno isplaćen iznos od približno 13,1 
milion KM, dok je u martu obuhvaćeno 62.023 radnika, uz iznos od oko 17 miliona 
KM. Istakao je da se broj korisnika u narednim mjesecima kretao između 62.000 i 
oko 58.000 radnika do jula, nakon čega je zabilježen postepeni pad. U augustu je 
obuhvaćeno 54.542 radnika, u septembru 50.757 radnika, dok je u posljednjim 
mjesecima godine došlo do značajnog smanjenja broja korisnika, te je u decembru 
obuhvaćeno 575 radnika. Zaključeno je da navedeni podaci predstavljaju okvirni 
pregled efekata primjene Uredbe. 

Mevludin Bektić, član delegacije Sindikata, postavio je pitanje o procentualnom 
učešću radnika koji su koristili ovu mjeru u odnosu na ukupan broj zaposlenih. 

Iznesena je procjena da je maksimalni obuhvat iznosio oko 15%, dok je u pojedinim 
mjesecima taj procenat bio bliži 10%. Također je pojašnjeno da se Uredba odnosila 
na privredne subjekte, a ne na javni sektor. 

Vojin Mijatović, član delegacije Vlade FBIH, je istakao da u potpunosti razumije 
stavove poslodavaca te naglasio da je prethodna godina, uz primjenu više 
instrumenata podrške, omogućila privredi da prebrodi izazove uzrokovane kriznim 
okolnostima, uključujući rast minimalne plate i poremećaje na inostranim tržištima. 
Ocijenjeno je da su fiskalni pokazatelji i nivo zaposlenosti zadržani na 
zadovoljavajućem nivou, uprkos očekivanjima većih negativnih posljedica.  Istakao je 
da se budžet ove godine značajno povećao za penzije i socijalna davanja te da je 
prošla godina značajno bila u fokusu radničkih prava te dodao da smo skoro u 

omjeru jedan-jedan kada je u pitanju broj penzionera i broj radnika. Naglasio je da u 
tekućoj godini više ne postoji fiskalni prostor za direktne subvencije u obimu iz 
prethodne godine, te da je neophodno dodatno voditi računa o stabilnosti realnog 
sektora, posebno izvoznika, imajući u vidu energetsku krizu, nedostatak radne snage 
i opće ekonomske okolnosti. Istaknuto je da primjena ove Uredbe, bez obzira na 
iznos pomoći, ne predstavlja značajan rizik po fiskalnu stabilnost, s obzirom na 
dosadašnji obuhvat korisnika. Podržao je prijedlog poslodavaca te istakao da će biti 
za svako povećanje iznosa u smislu predmetne Uredbe. 

Adnan Smailbegović, član delegacije Udruženja poslodavaca u FBiH, istakao je da 
da bi smanjenje iznosa pomoći najviše pogodio poslodavce koji posluju legalno i 
uredno izmiruju obaveze, dok subjekti koji posluju u sivoj ekonomiji ili koji nisu u 
mogućnosti isplaćivati plate ovu mjeru u pravilu ne koriste. Iz tog razloga, naglašena 
je potreba razmatranja povećanja iznosa pomoći, bez preciziranja konkretnog iznosa. 

Vinko Mikulić, član delegacije Udruženja poslodavaca u FBiH, ukazao je na potrebu 
produženja važenja Uredbe, ističući da je period od šest mjeseci kratak te da bi duži 
period primjene, minimalno dvanaest mjeseci, značajno povećao broj poslodavaca 
koji bi koristili ovu mjeru. 

Snježana Köpruner, član delegacije Udruženja poslodavaca u FBiH, istakla je da 
ponuda Vlade predstavlja mogućnost, a ne obavezu za poslodavce, te da bi 
smanjenje maksimalnog iznosa pomoći moglo imati negativan efekat na primanja 
radnika i percepciju socijalnog dijaloga. Ocijenjeno je da dosadašnji obuhvat mjere 
nije imao značajan utjecaj na budžet, dok bi zadržavanje ili povećanje iznosa imalo 
pozitivan efekat na stabilnost tržišta rada, imidž Vlade, poslodavaca i sindikata te je 
uputila molbu delegaciji Vlade FBiH da se još jednom razmisli o iznosu. 

Ilvana Smajlović, član delegacije Sindikata, istakla je da je Uredba kao ideja 
pozitivna i pohvalna, te da predstavlja pokušaj Vlade da pruži podršku kako 
radnicima, tako i poslodavcima kroz rasterećenje plaćanja poreza i doprinosa na dio 
plate koji se odnosi na finansijsku pomoć. Navela je da postoje poslodavci koji nisu 
željeli, ali i oni koji objektivno nisu mogli isplatiti ovu vrstu pomoći, te da takve 
situacije treba sagledavati diferencirano. Podržala je prijedlog poslodavaca da se 
poveća maksimalni iznos pomoći, uz naglasak da je riječ o mogućnosti, a ne obavezi, 
jer je Uredbom propisano da se pomoć može isplatiti „do“ određenog iznosa te dala 
prijedlog da isplata pomoći bude obligatorna od strane poslodavaca koji istu mogu 
isplatiti. Posebno su istaknuti pozitivni primjeri poslodavaca koji su bez posebnih 
zahtjeva radnika isplaćivali maksimalne iznose pomoći tokom više mjeseci, što je 
ocijenjeno kao primjer dobre prakse i društveno odgovornog poslovanja. 

Toni Kraljević, član delegacije Vlade FBIH, ukazao je na fiskalne aspekte reforme, 
naglašavajući da Federacija Bosne i Hercegovine snosi najveći teret fiskalne 
reforme, uključujući smanjenje doprinosa na teret poslodavaca i transfere prema 
nižim nivoima vlasti. Istakao je da, uprkos tome, Vlada Federacije nije koristila 
mogućnost isplate pomoći vlastitim zaposlenicima po osnovu iste Uredbe, što je 
ocijenjeno kao nepovoljna poruka u odnosu na ostale korisnike mjere. Naveo je da 
podržava prijedlog da se maksimalni iznos pomoći utvrdi na nivou od 300,00 KM, što 
je ocijenjeno kao optimalno rješenje u datim okolnostima. 

Nermin Nikšić, član delegacije Vlade FBiH, naveo da je Vlada razmatrala zahtjeve 
Udruženja poslodavaca te da iznosi od 250,00 KM do 300,00 KM ne predstavljaju 
značajnu razliku sa fiskalnog aspekta. Istakao je da je uvođenje obavezne isplate 



 
 

5 
 

 
 

pomoći razmatrano, ali da se Vlada opredijelila za model u kojem se poslodavcima 
ostavlja diskreciono pravo da, u skladu sa svojim mogućnostima, odrede iznos 
pomoći. Naglašeno je da je cilj Vlade postepeno otklanjanje uočenih nedostataka 
kroz socijalni dijalog, te da je prijedlog maksimalnog iznosa od 300,00 KM ocijenjen 
kao korektan i prihvatljiv. 

Mario Nenadić, član delegacije Udruženja poslodavaca u FBiH, osvrnuo se na 
prijedlog Vinka Mikulića da se razmotri produženje važenja Uredbe na period duži od 
šest mjeseci, odnosno do kraja godine, kako bi se osigurala veća stabilnost i 
predvidivost za poslodavce i radnike. 

Nermin Nikšić, član delegacije Vlade FBiH, objasnio je da je predloženo trajanje od 
šest mjeseci ostavljeno kako bi se u međuvremenu procijenili efekti mjere, uz 
mogućnost njenog produženja ukoliko se ne steknu uslovi za sistemsko rješenje kroz 
izmjene Zakona o doprinosima. 

Nakon zaključene rasprave, o ovoj tački Dnevnog reda, predsjednik ESV-a predložio 
je donošenje sljedećeg zaključka: 

- ESV podržava aktivnosti Vlade Federacije Bosne i Hercegovine na 
donošenju Uredbe o pomoći koju poslodavci mogu isplatiti svojim 
radnicima, za period od dana donošenja iste do 30.06.2026. godine u 
maksimalnom iznosu do 300,00 KM. 

 

Nakon iznesenog prijedloga zaključka, predsjednik ESV-a je dao na glasanje 
prijedlog istog. Delegacije su glasale, nakon čega je predsjednik ESV-a 
konstatovao da je predloženi zaključak jednoglasno usvojen. 

 

Ad.3 

Predsjednik ESV-a je otvorio raspravu o Izvještaju o radu ESV-a za period od 
decembra 2024. do decembra 2025. godine. 

Samir Kurtović, član delegacije Sindikata, je ukazao na potrebu korekcije dijela 
Izvještaja koji se odnosi na period u kojem ESV nije zasjedalo, uz pojašnjenje da 
sindikati nisu blokirali rad Vijeća, te da je do zastoja došlo usljed nemogućnosti 
pravovremenog formiranja sindikalne delegacije. Predloženo je da se sporni navod iz 
Izvještaja briše ili precizira kako ne bi doveo do pogrešnih tumačenja. Istakao je da je 
važno da se potpiše novi Sporazum o osnivanju ESV-a radi određenih postupaka. 

Nihad Imširović, član delegacije Udruženja poslodavaca u FBiH, je predložio da se 
Izvještaj metodološki unaprijedi kroz uvođenje opće ocjene rada ESV-a, jasnije 
navođenje ključnih ciljeva i ostvarenih rezultata, te jače afirmisanje uloge ESV-a kao 
važnog tijela socijalnog dijaloga. 

Predsjednik ESV-a je dao dodatna pojašnjenja o okolnostima koje su dovele do 
prekida rada ESV-a u prethodnom period ističući da su, nakon provedenih 
konsultacija, socijalni partneri postigli dogovor o sastavu sindikalne delegacije, čime 
su stvoreni uslovi za nastavak rada ESV-a. 

Rasprava je zaključena uz saglasnost da se u Izvještaj ugrade predložene korekcije i 
dopune prije njegovog konačnog usvajanja. 

Nakon zaključene rasprave, o ovoj tački Dnevnog reda, predsjednik ESV-a predložio 
je donošenje sljedećeg zaključka: 

- Prihvata se izvještaj ESV-a za period od decembra 2024. do decembra 
2025. godine uz predložene dopune. 

Nakon iznesenog prijedloga zaključka, predsjednik ESV-a je dao na glasanje 
prijedlog istog. Delegacije su glasale, nakon čega je predsjednik ESV-a 
konstatovao da je predloženi zaključak jednoglasno usvojen. 

 

Ad.4 

Predsjednik ESV-a otvorio je raspravu o Programu rada ESV-a za period 01.01.–
31.12.2026. godine. Podsjeća da su materijali dostavljeni svim delegacijama te 
naglašava da je pokušao uključiti prijedloge svih strana, ali da od sindikata do 
trenutka izrade materijala nije zaprimio iste. 

Nihad Imširović, zahvaljuje stručnim službama na uvrštavanju prethodno 
dostavljenih zaključaka i predlaže dopunu Programa rada s dvije nove tačke: 
Informacija i prijedlog mjera za smanjenje parafiskalnih opterećenja radi rasterećenja 
realnog sektora i jačanja konkurentnosti i Inicijativa za donošenje Zakona o 
minimalnoj plati kako bi se definirala “pravila igre” i smanjio prostor za polemike oko 
metodologije određivanja minimalne plate. 

Zijad Latifović, član delegacije Sindikata, predlaže uključivanje inicijative za 
donošenje općeg kolektivnog ugovora za teritorij Federacije BIH, s obzirom da Zakon 
o radu predviđa Vladu Federacije kao jednog od pregovarača zajedno s 
reprezentativnim sindikatima i udruženjima poslodavaca. Ističe da bi ovo osiguralo 
pokrivenost radnika koji trenutno nisu obuhvaćeni kolektivnim ugovorom. 

Nermin Nikšić, član delegacije Vlade FBiH, podržava uvrštavanje tema u Program 
rada, naglašavajući da parafiskalni nameti trebaju biti predmet tematske sjednice s 
pripremljenim informacijama i zaključcima. Također potvrđuje interes Vlade za 
donošenje Zakona o minimalnoj plati i inicijative za opći kolektivni ugovor, uz 
napomenu da će proces biti mukotrpan zbog različitih interesa uključenih strana. 

Samir Kurtović, član delegacije Sindikata, predlažio je dodatnu formulaciju koja bi 
poticala zaključivanje i granskih kolektivnih ugovora i proširenje njihove primjene. 
Također se ističe potreba za pripremom i potpisivanjem novog Sporazum o osnivanju 
ESV-a te novog Pravilnika o radu Vijeća.  

Lejla Ćatić, član delegacije Sindikata, je predložila da se nađe neka opća formulacija 
u pogledu kolektivnih ugovora, osim zaključivanja općeg kolektivnog ugovora, da se 
potiče i dalje zaključivanje granskih kolektivnih ugovora i proširivanje primjene istih. 

 

Predsjednik ESV-a istakao je da je uputio svim delegacijama da se izjasne o 
prijedlozima šta treba da bude obuhvaćeno Programom rada ali da iste niko nije 
dostavio. Naglasio je da su materijali dostavljeni na vrijeme, te predlaže da se 
informacije o parafiskalnim nametima tretiraju kao tematska sjednica, a Zakon o 
minimalnoj plati i inicijativa za opći kolektivni ugovor uvrste u Program rada. 

Mevludin Bektić, član delegacije Sindikata, istakao je da je Sindikat reprezentativno 
tijelo na teritoriju Federacije, upisano u Ministarstvu pravde te da mogu predstavljati 
radnike. 

Mario Nenadić, član delegacije Udruženja poslodavaca u FBiH, također je istakao 
da je Udruženje poslodavaca reprezentativno. Mali i srednji poslodavci pokušavaju 
osporiti reprezentativnost, ali službeno se smatra da su legitimni predstavnici. Zakon 
o reprezentativnosti jasno definiše da se postojeća reprezentativnost ne preispituje 
dok se ne donese novi zakon. 

Mevludin Bektić, član delegacije Sindikata, istakao je da je reprezentativnost 
ustanovljena Zakonom o reprezentativnosti udruženja poslodavaca i sindikata i  da je 
jasno propisano da se neće preispitivati registar udruženja do donošenja zakona. 

Ernis Imamović, član Stručne službe ESV-a, dao je pravno obrazloženje u pogledu 
važećeg Sporazum o osnivanju ESV-a, te je istakao da nema potrebe da se 
zaključuje novi, obzirom da postoji pravni kontinuitet u primjeni važećeg, u okviru 
kojeg se po automatizmu mogu vršiti promjene delegacija.  

 

Nakon zaključene rasprave, o ovoj tački Dnevnog reda, predsjednik ESV-a predložio 
je donošenje sljedećeg zaključka: 

- Prihvata se Program rada ESV-a za 2026. godinu uz određene dopune. 

  

Nakon iznesenog prijedloga zaključka, predsjednik ESV-a je dao na glasanje 
prijedlog istog. Delegacije su glasale, nakon čega je predsjednik ESV-a 
konstatovao da je predloženi zaključak jednoglasno usvojen. 
 

Dženita Hadžiahmetović, član Stručne službe ESV-a, dala je osvrt na finansijski 
izvještaj ESV-a, te je istakla da je za 2026. odobreno 150.000,00 KM, što smatra 
nedovoljnim, ali da se isto može rješavati kroz rebalans ili preraspodjelu sredstava. 

 

Ad.5 

Predsjednik ESV-a je istakao da se predmetna tačka dnevnog reda odnosi na  
pitanje povećanja dnevnica za službena putovanja, što je finalizirano pred Novu 
godinu i primjenjuje se od prvog januara 2026.godine, te na izmjene Zakona o 
zdravstvenom osiguranju u smislu trajanja bolovanja. 

Nediljko Rimac, član delegacije Vlade FBiH,  je naglasio da bi smanjenje broja dana 
bolovanja na teret poslodavca dovelo do dodatnog finansijskog opterećenja 
zdravstvenog sistema, koji se već nalazi u nepovoljnoj situaciji zbog smanjenja 
doprinosa i povećanih troškova. Istakao je da bi takve izmjene mogle podstaći 
zloupotrebe bolovanja i ugroziti stabilnost zdravstvenih fondova te da smanjenje 
bolovanja na teret poslodavca može dodatno opteretiti zdravstveni sistem. Naglasio 
je da postoji potreba za temeljitim razgovorima i fiskalizacijom kako bi se konkretni 
problem riješio.  

Mario Nenadić, član delegacije Udruženja poslodavaca u FBiH, istakao je da je 
jedan od ciljeva ESV-a usklađivanje, usmjeravanje svih politika, davanje preporuka 
kako rasteretiti realni sektor da bi se ostavilo više prostora i za plate radnika, te 
ukazao na dugogodišnji problem zloupotrebe bolovanja, naglašavajući da Bosna i 

Hercegovina bilježi višestruko veći prosjek dana bolovanja u odnosu na zemlje 
Evropske unije. Istakao je da postoje ozbiljni negativni efekti po realni sektor, 
posebno nakon povećanja minimalne plate, te je naglašena potreba za sistemskim 
rješenjima koja bi omogućila efikasniju kontrolu bolovanja, a ne samo prebacivanje 
finansijskog tereta sa jedne strane na drugu. 

Zijad Latifović, član delegacije Sindikata, naglasio je da je zdravstveni sistem u 
Federaciji BiH opterećen smanjenjem prihoda od doprinosa, te da bi dodatno 
smanjenje obaveza poslodavaca moglo dovesti do nenadoknadivih gubitaka za javno 
zdravstvo. Ako smanjimo teret koji ide na Zavod zdravstvenog osiguranja na petnaest 
dana, to znači da ga dva puta smanjujemo. Imat ćemo dodatno opterećenje Zavoda 
zdravstvenog osiguranja za narednih dvjesto miliona maraka. Sa ovim gubitkom od 
tristo pedeset milijona maraka i planiranim gubitkom od tristo pedeset milijona 
maraka na onih dva i po posto, taj gubitak će biti nenadoknadiv za javno zdravstvo. 
To bi značilo da ćemo ono što smo imali na teret poslodavca, odnosno što je išlo na 
teret poslodavca, sad ponovo ići na teret radnika, jer budžete tih zavoda zdravstvenih 
osiguranja pune radnici. Istakao je da se problem zloupotreba bolovanja mora 
rješavati kroz jačanje inspekcijskog nadzora, rad ljekarskih komisija i jasnije 
procedure, a ne isključivo kroz izmjene finansijskih obaveza. 

Adnan Smailbegović, član delegacije Udruženja poslodavaca u FBiH, istakao je da 
se značajno  povećalo bolovanje u prošloj godini kada je minimalna plata  značajno 
porasla, te da je izbijen mehanizam destimulacije radnika u smislu da je isti minimalni 
iznos plate i kada radnik zloupotrijebi bolovanje, te da se hitno mora nešto uraditi 
kako bi se smanjila zloupotreba bolovanja. 

Nediljko Rimac, član delegacije Vlade FBiH, istakao je da je Zakon zadnji put 
donesen 2013. godine te da je on po sadržaju, formi i po vremenu sazrio za novi 
Zakon, te i da je zdravstvo u podijeljenoj nadležnosti što se tiče Federacije i kantona. 
Naglasio je da kada je u pitanju bolovanje, da  je to isključivo u nadležnosti federalne  
inspekcije i kantonalne inspekcije. Također rekao je da je zdravstveni sistem u 
Federaciji BiH opterećen smanjenjem prihoda od doprinosa, te da bi dodatno 
smanjenje obaveza poslodavaca moglo dovesti do nenadoknadivih gubitaka za javno 
zdravstvo.  

Kemal Hrnjić, član delegacije Vlade FBiH, predložio je da se zloupotreba bolovanja 
riješi na način da poslodavci imaju svog ljekara, da se zaključi ugovor sa svojim 
ljekarom, a ako se oba ljekara usaglase (i porodični lejkar i ljekar poslodavaca) tada 
se odobrava  bolovanje. Ako se ne usaglase, on ide na nezavisnu komisiju te da se 
tada ustanovi da li je radnik sposoban za rad. 

Nermin Nikšić, član delegacije Vlade FBiH, istakao je da je svjestan velikih 
zloupotreba bolovanja, te da nijednom poslodavcu nije problem platiti bolovanje 
ukoliko je neki radnik zaista bolestan. Naveo je primjer Fonda solidarnosti u kojem 
trentno ima preko stotinu miliona maraka, a i dalje se sredstava za pomoć oboljelima 
prikupljaju telefonski.  

Zaključeno je da pitanje bolovanja zahtijeva sveobuhvatan pristup i dodatnu 
pripremu, te je predloženo da se ova tema razmatra na posebnoj, tematskoj sjednici 
ESV-a. 

 

Nakon zaključene rasprave, o ovoj tački Dnevnog reda, predsjednik ESV-a predložio 
je donošenje sljedećeg zaključka: 

- Zadužuju se svi socijalni partneri, Federalno ministarstvo zdravstva i 
Zavod zdravstvenog osiguranja da dostave određene podatke i da se 
zakaže sjednica na temu izmjena Zakona o zdravstvenom osiguranju sa 
posebnim osvrtom na problematiku rješavanja bolovanja. 

  

Nakon iznesenog prijedloga zaključka, predsjednik ESV-a je dao na glasanje 
prijedlog istog. Delegacije su glasale, nakon čega je predsjednik ESV-a 
konstatovao da je predloženi zaključak jednoglasno usvojen. 
 
 

Ad.6 

Predsjednik ESV-a je pod tekućim pitanjima dodao tačku blokade granica te istakao 
da su se izgubila ogromna sredstva, poslodavci posebno, ali i prijevoznici koji su to i 
organizirali, te naglasio da ESV djeluje na području Federacije Bosne i Hercegovine 
te istako da predmet rasprave može biti samo ono što Federacija, odnosno Vlada 
Federacije može uraditi ili Parlament. 

Nermin Nikšić, član delegacije Vlade FBiH, pozdravio je prisutne predstavnike 
Konzorcija Logistika Bosne i Hercegovine i zahvalio im se na strpljenju zbog čekanja 
da se završe rasprave o prethodnim tačkama dnevnog reda ESV-a. Ocijenio je da je 
nerealno očekivati da Evropska unija mijenja svoja pravila i propise zbog Bosne i 
Hercegovine ili zemalja Zapadnog Balkana, te da je ispravnije usmjeriti pritisak na 
domaće institucije na državnom nivou, uključujući Vijeće ministara i Parlament Bosne 
i Hercegovine, s ciljem donošenja preostala dva zakona potrebna za otvaranje 
pregovora o članstvu u Evropskoj uniji. Istakao je da bi donošenje tih zakona 
omogućilo rješavanje problema primjene pravila „90/180 dana“ za boravak vozača u 
državama Evropske unije, koje trenutno dovodi do ozbiljnih poteškoća za 
prijevoznike. Naglasio je da vozači i prijevoznici nisu krivi za nastalu situaciju, te da 
odgovornost u velikoj mjeri snose domaće vlasti koje nisu na vrijeme ispunile 
preuzete obaveze. Dodao je da su predstavnici Federacije BiH u Upravi za indirektno 
oporezivanje i Fiskalnom vijeću spremni podržati takav prijedlog, ali da procedura 
zahtijeva prethodnu inicijativu resornog ministra i saglasnost Vijeća ministara, 
uključujući obaveznu podršku predstavnika svih konstitutivnih naroda. 

Kao drugi zahtjev Konzorcija Logistika naveo je uvođenje zajedničkog elektronskog 
TAG-a za korištenje autoputeva u Bosni i Hercegovini, što bi olakšalo kretanje 
prijevoznika. Istakao je da Vlada Federacije BiH može realizirati ovaj dio kroz svoja 
javna preduzeća, te da je takva inicijativa već pokrenuta, ali da je za njenu punu 
realizaciju potrebna saglasnost i saradnja Autocesta Republike Srpske. Ocijenio je da 
bi u aktuelnom trenutku mogla postojati prilika za rješavanje tog pitanja. 

Treći zahtjev odnosio se na zadržavanja na graničnim prijelazima i nedostatak 
usklađenog rada inspekcijskih službi. Naveo je da je Vlada Federacije BiH dala nalog 
Federalnoj upravi za inspekcijske poslove, odobrila dodatna zapošljavanja te 
iskazala spremnost da inspekcije rade 24 sata dnevno. Međutim, istakao je da je 
problem u ograničenom radnom vremenu Uprave za indirektno oporezivanje, zbog 
čega puni kapacitet inspekcija ne može biti iskorišten. Istakao je spremnost Vlade 
Federacije BiH da inicira razgovore i pritisak prema nadležnim institucijama na 
državnom nivou i po ovom pitanju. 

U svom obraćanju upozorio je i na štetne posljedice protesta i blokada, koje često 
dovode do međusobnih ekonomskih gubitaka, pri čemu najveću štetu trpe upravo 
prijevoznici i kompanije koje se bave izvozom. Ponovio je da je pitanje primjene 
pravila „90/180 dana“ najteže i najkompleksnije, te da se ono ne može riješiti 
urgencijama ili entitetskim odlukama, već isključivo sistemskim rješenjima na 
državnom nivou. 

Amer Berbić, predstavnik Konzorcija Logistika Bosne i Hercegovine, obratio se 
članovima ESV-a, zahvalivši se premijeru Federacije Bosne i Hercegovine, 
predsjedavajućem i članovima ESV-a na pozivu i prilici da iznesu probleme s kojima 
se suočavaju prijevoznici. Istakao je da se ne radi isključivo o problemima jednog 
sektora, već o pitanjima koja pogađaju cjelokupnu privredu Bosne i Hercegovine. 

Naglasio je da bi proces pristupanja Bosne i Hercegovine Evropskoj uniji, pored 
rješavanja pitanja primjene pravila „90/180 dana“, omogućio i rješavanje niza drugih 
dugogodišnjih problema, uključujući CEMT dozvole, međunarodne dozvole, povrat 
PDV-a iz drugih država, kao i neujednačen način sankcionisanja prijevoznika. 
Ocijenjeno je da je odgovornost za napredak u ovom procesu prvenstveno na 
domaćim institucijama. Kao prvi i najvažniji naveo je donošenje Pravilnika o povratu 
dijela akcize na gorivo koje se kupuje u Bosni i Hercegovini, a troši van njenog 
teritorija. Naglašeno je da sve zemlje u okruženju i Evropskoj uniji imaju uspostavljen 
ovaj mehanizam, te da je donošenje pravilnika u nadležnosti Uprave za indirektno 
oporezivanje BiH, uz neophodnu inicijativu nadležnih institucija. Izražena je 
zahvalnost Vladi Federacije BiH na upućenoj inicijativi, uz napomenu da je ista dobila 
podršku i od strane predstavnika Republike Srpske, čime je osigurana zajednička 
inicijativa prema državnim institucijama. Istakao je da Konzorcij raspolaže primjerima 
pravilnika iz drugih država, te da ne postoji potreba za dodatnim normativnim 
eksperimentima. Kao drugi zahtjev navedeno je uvođenje zajedničkog elektronskog 
TAG sistema za autoputeve u Bosni i Hercegovini, uz istovremeno smanjenje cijena 
korištenja autoputeva za domaće prijevoznike. Obrazložio je da su prijevoznici 
registrovani u državama Evropske unije u znatno povoljnijem položaju, jer ostvaruju 
povrat PDV-a na gorivo i putarine u svojim državama, dok domaći prijevoznici takva 
prava nemaju. Treći zahtjev odnosio se na zadržavanja na graničnim prijelazima, 
posebno zbog neusaglašenog radnog vremena carinskih i inspekcijskih službi. 
Istaknuto je da problem naročito dolazi do izražaja petkom, kada roba koja podliježe 
fitosanitarnim pregledima dolazi u kasnim popodnevnim satima, a inspekcijske službe 
nisu dostupne, iako carina radi. Kao četvrti zahtjev navedena je inicijativa za 
zaključivanje bilateralnih sporazuma o reciprocitetu u povratu PDV-a s državama 
Evropske unije. Istaknuto je da Bosna i Hercegovina od početka godine ima 
uspostavljen povrat PDV-a s Republikom Hrvatskom, kao i sa Slovačkom i 
Luksemburgom, dok takvi sporazumi ne postoje s većinom drugih država.  

Edin Čaušević, predstavnik Konzorcija Logistika Bosne i Hercegovine, dodatno se 
osvrnuo na pitanje poticaja Vlade Federacije BiH. Naglasio je da u aktuelnim 
programima poticaja ne postoji nijedna mjera koja se odnosi na prijevoznike, 
posebno u dijelu nabavke osnovnih sredstava, poput vozila i opreme, dok su 
proizvođači i druge djelatnosti obuhvaćeni takvim oblicima podrške. 

Mario Nenadić, član delegacije Udruženja poslodavaca u FBiH, pozdravio je 
predstavnike Konzorcija Logistika BiH i istakao da je problematika sektora prijevoza u 
više navrata razmatrana na organima Udruženja poslodavaca. Ukazao je na ozbiljne 
posljedice aktuelne situacije po privredu, uključujući zastoje u isporukama i značajne 

finansijske gubitke, te naglasio potrebu da se ovakvi problemi rješavaju 
institucionalno. Ukazao je na važnost uključivanja svih relevantnih aktera u proces 
rješavanja problema, uključujući socijalne partnere, te izrazio spremnost Udruženja 
poslodavaca da se aktivno uključi u iniciranje rješenja prema nadležnim državnim 
institucijama, posebno u vezi s pitanjima povrata PDV-a i drugih sistemskih prepreka 
za prijevoznike. 

 

Nakon zaključene rasprave, o ovoj tački Dnevnog reda, predsjednik ESV-a predložio 
je donošenje sljedećeg zaključka: 

- ESV daje podršku aktivnostima Vlade FBiH u rješavanju navedenih 
problema te će uputiti pisani dopis Vladi Federacije BiH s podrškom 
dosadašnjim aktivnostima i zahtjevom da se, u okviru svojih nadležnosti, 
poduzmu dodatne mjere.  
 

Nakon iznesenog prijedloga zaključka, predsjednik ESV-a je dao na glasanje 
prijedlog istog. Delegacije su glasale, nakon čega je predsjednik ESV-a 
konstatovao da je predloženi zaključak jednoglasno usvojen. 
 
Na kraju sjednice, zajednički stav je bio da se u ime Ekonomsko-socijalnog vijeća za 
teritoriju Federacije Bosne i Hercegovine predstavnicima medija, obrati Safudin 
Čengić kao predsjednik ESV-a. 
 
Sjednica Ekonomsko - socijalnog vijeća za teritoriju Federacije Bosne i Hercegovine 
završena je u 14:40  sati. 
 

                                                                                                     PREDSJEDNIK  

                                               

                                                                                                 Dr.sc. Safudin Čengić  

 

 

Zapisnik sačinila:  

     

    Erna Ćesko 

                                                           


